
پیش لفظ
اللہ تبارک وتعالیٰ نے انسان کو بیش بہا انعامات سے نوازا ہے۔ ایک جانب دیگر ہزاروں مخلوقات کی طرح اس کی جسمانی اور طبعی ضروریات کو پورا کرنے کا انتظام فرمایا ، تو دوسری جانب اس کا رتبہ ان تمام مخلوقات سے بلند کرکےاس کی اخلاقی، تہذیبی، تمدنی اور روحانی نشوونما کوبھیاپنے ذمہ لے لیا۔ یہی وہ مقصد تھا جس کے لیے اللہ تبارک و تعالیٰ نے سوا لاکھ کے قریبانبیاءعلیھم السلام دنیا کے مختلف خطوں اور مختلف اوقات میں مبعوث فرمائے ، یہ سلسلہ حضرتِآدم علیہ السلام سے شروع ہوکرحضرت محمدﷺ پرتکمیل پذیر ہوا۔ ان انبیاء کے ذریعے  اللہ تعالیٰ نے انسانیت کی علمی ، اخلاقی اور فلسفیانہ ہدایت کے لیے وحی کا ایک سلسلہ شروع کیا جو قرآنِ کریم پر منتج ہوا۔ آخری پیغمبر ﷺکی آمد کے ساتھ جہاں کارِ نبوت تکمیل کو پہنچا، وہیں قرآنِ کریم کی تکمیل کے ذریعے الہامی ہدایت کا سلسلہ مکمل ہوا۔ یوں قرآن و سنت کی صورت میں ایک ایسا نقشہٴ زندگی انسانیت کو میسر آ گیا جو زندگی کے ہر گوشے اور ہر دائرے میں رہنمائی فراہم کرتا ہے۔
انسانیت کے ارتقا اور علم و عمل کے نئے ذرائع کی دریافت نے انسان کو کسی حد تک آزادی فکر سے نوازا تو وہ اس خام خیالی کا شکار ہوگیا کہ وہ اب الہامی ہدایت سے بے نیاز ہوگیا ہے۔ اس کا نتیجہ ظلم، عدم مساوات اور طاغوتی طاقتوں کے غلبے کی صورت میں نکلا۔ اسی خام خیالی نے دنیا  کو اس  استعماری نظام کے شکنجے میں لا ڈالا جس  کی ہر صورت افراد اور اقوام کے استحصال پر منتج ہوتی ہے۔ بدقسمتی سے فی زمانہ انسانی زندگی کے تمام دائرے اور تمام شعبے اس سے براہِراست متاثر ہیں۔ اس پر مستزاد وہ ذہنی پسماندگی اور مغلوبیت کی کیفیت ہے جس کی وجہ سے کسی متبادل کی تلاش میں   انسانوں کی اکثریت سرگرداں ہونے کے باوجود محروم ہے۔
 میں نے اپنی زندگی کا بڑا حصہ تعلیم و تحقیق، تصنیف و تالیف ، اور سیاسی تحرّک میں گزارا ہے۔ اس پورے عرصے میں میری کوشش یہی رہی کہ حتمی الہامی ہدایت یعنی قرآن و سنت کی جامع تعلیمات کی روشنی میں قومی اور بین الاقوامی مسائل کا حل تلاش کیا جائے۔ چنانچہ علمیوعملی جدوجہد کے دوران یہ مقصد میرا مرکزِ نگاہ تھا کہ اپنی صلاحیت اور دائرہ اختیار کے مطابق وطنِ عزیز پاکستان کو بالخصوص اورعالمِ انسانیت کو بالعموم استعماری گرفت سے آزاد کروا کر فلاح و ہدایت کے اس راستے پر گامزن کرنے کی جدوجہد میں اپنا حصہ شامل کیا جا سکے جو الہامیہدایت کی صورت میں ہمارے پاس موجود ہے۔
اس ضمن میں نظریاتی و عملی پہلووٴں پر میں نے اللہ تبارک و تعالیٰ کی توفیق سے سینکڑوں مضامین تحریر کیے ہیں اور بے شمار مواقع پر گفتگو کی صورت میں اپنے خیالات کا ابلاغ کیا ہے۔ اس میں سے بہت کچھ گزشتہ دہائیوں میں مربوط صورت میں شائع بھی ہوا ہے لیکن ایک بہت بڑا لوازمہ ابھی ایسا موجود ہے جسے ترتیب دینے کی ضرورت باقی ہے۔یہ فرض انجام دینے کی خواہش میں کئی برس سے اپنے اندر پاتا ہوں لیکن صحت کی صورت حال کے باعث یہ ممکن نہ ہوسکا کہ اپنے ماضی کے کام کا جائزہ لے کر اسے اشاعت کے لیے مرتب کر سکتا۔
انسٹی ٹیوٹ آف پالیسی اسٹڈیز کے ساتھیوں نے برادرم خالدرحمٰن کی سربراہی میں اس ادھورے کام کی تکمیل کی ذمہ داری اپنے سر لی ہے ۔  پہلے مرحلے میں پاکستان کی نظریاتی اساس، ملک میں آئینی جدوجہد، طرز حکمرانی کے سوال، دہشت گردی کے خلاف جنگ میں پاک امریکہ تعاون،اسلام اور مغرب کے باہمی تعلق اور جاری کشمکش، اور معاشی صورت حال اور امکانات جیسے موضوعات پر سات  کتب مرتب ہو چکی ہیں ۔ کچھ دنوں میں تین اور کتب بھی مکمل ہو نے کو ہیں، ان شاءاللہ۔ان کتب   کا حصہ بننے والے بیشتر مضامین میری سینیٹ کی تقاریر پر مبنی ہیں جبکہ دیگر مضامین مختلف مواقع پر لکھے گئے جن کو اب یکجا کر دیا گیا ہے۔
میں اللہ تبارک و تعالیٰ کا شکر ادا کرتا ہوں اور اس کے ساتھ ساتھ اپنے ساتھیوں کا شکرگزار ہوں کہ انھوں نے انتہائی محنت ، عرق ریزی اورقابلیت کے ساتھ یہ لوازمہ ترتیب دیا ہے۔ اللہ تبارک و تعالیٰ ہماری سعی کو قبول فرمائے اور ہماری کاوشوں کو اپنے لیے خالص کر لے۔ 
لیسٹر ،برطانیہ											پروفیسرخورشید احمد  
28مئی 2021ء

تعارف 
پاکستان میں  سیاسی عدم استحکام کی بڑی وجہ آئین کی حکمرانی سے انحراف ہے۔ ملکی سیاسی تاریخ پر نگاہ ڈالی جائے تو یہ انحراف بلا استثناء ہر دور میں ہوتا رہا ہے ۔ انحراف کی انتہائی صورت فوجی حکمرانی کے ادوار میں سامنےآتی رہی ہے جب آئین کو کلی طور پر منسوخ یا معطل کر دیا گیا۔ 
دوسری جانب پاکستانی سیاست کا مثبت پہلو یہ ہے کہ آئین سے انحراف کے عمل کو اجتماعی طور پر  کبھی بھی پسندیدگی کی نگاہ سے نہیں دیکھا گیا۔ چنانچہ انحراف کو ختم کرنے اور معطل شدہ آئین کو بحال کر کے اسے اس کی حقیقی روح کے ساتھ نافذ کرنے کے لیے جدوجہد بھی پاکستان کے سیاسی سفر کا مستقل اور روشن باب رہا ہے۔ اس جدوجہد کا ہی نتیجہ ہے کہ ۱۹۷۳ء میں متفقہ طور پر منظور کیے جانے والا آئین مارشل لاء اور فوجی حکمرانی کے دوطویل ادوار کے باوجود آج بھی موجود  اور نافذ ہے۔ 
آئین میں ترمیم ایک معمول کا عمل ہے چنانچہ پاکستان کے آئین میں بھی ترامیم اور تبدیلیاں آتی رہی ہیں اور حسب ضرورت یہ سلسلہ آئندہ بھی جاری رہے گا۔ آئین میں ہرترمیم اپنی جگہ اہم ہے لیکن دستور پاکستان میں کی جانے والی بعض ترامیم اس اعتبار سے بہت اہم ہیں کہ یہ ان کی بناء پر فوجی حکمرانی کے ادوار کو ختم کرنے ، اس دوران پیدا ہو جانے والے آئینی و قانونی خلاء کو پر کرنے اور جمہوری عمل کو از سر نو جاری کرنے میں مدد گار ثابت ہوئی ہیں۔
زیر نظر کتاب میں اس حوالہ سے کئی مضامین شامل ہیں جو بالخصوص ۱۷ویں آئینیترمیم کی تیاری ، منظور ی اور اس پر عملدرآمد کے دوران ہونے والی سیاسی و پارلیمانی جدوجہد کی کہانی بیان کرتے ہیں۔ ۱۷ ویں ترمیم ہی نے وہ حالات پیدا کیے جس نے ۱۸ویںترمیم اور بعدازاں ۱۹ویں اور ۲۰ویں ترامیم کے لیے راہ ہموار کی۔ان تمام ترامیم کے موقع پر سینیٹ آف پاکستان کے ممبر کی حیثیت سے پروفیسر خورشید احمد نے جو بہت بھرپور کردار ادا کیا ہے وہ پاکستانی سیاست سے واقف کسی بھی فرد سے پوشیدہ نہیں ہے۔ اس تناظر میں ان ترامیم کے پسِ منظر و پیش منظر کے بارے میں ان کی تقاریر اس کتاب میں شامل ہیں۔ اس میں کوئی شک نہیں کہ ان کی جانب سے سینیٹ تقاریر میں اٹھائے گئے نکات محض تاریخی ریکارڈ کی ہی حیثیت نہیں رکھتے بلکہ آنے والے دنوں میں پاکستان میں سیاست سے دلچسپی رکھنے والے تمام متعلقہ افراد کے لیے رہنمائی کی حیثیت کے بھی حامل ہیں۔
۱۷ ویں ترمیم سے متعلق ایک اہم عنوان قومی سلامتی کونسل کی ساخت اور آئینی حیثیت کا تھا۔ کتاب میں شامل ایک تفصیلی مضمون اس نہایت اہم موضوع کا احاطہ کرتا ہے۔
ذرا پیچھے جایا جائے تو قومی اسمبلی کی باربار تحلیل ۱۹۹۰ء کے عشرہ میں پاکستانی سیاست کا ایک اہم عنوان رہی ہے۔ کتاب کا پہلا مضمون’’ پارلیمانی نظام میں ادارتی توازن اور ہمآہنگی کی ضرورت‘‘ ایسے ہی ایک موقع سے متعلق ہے جس میں مستقل اہمیت کے بہت اہم مضامین بیان ہوئے ہیں۔ ادارتی توازن اور ہم آہنگی درحقیقت اس کتاب کے تمام ہی مضامین میں ایک مسلسل عنوان کی حیثیت رکھتا ہے۔ خواہ اس توازن اور ہم آہنگی  کا تعلق سول ملٹری تعلقات سے ہو اور یا پارلیمنٹ اور عدلیہ اور دیگر اداروں سے ہو۔
یہ بات سامنے رہنی چاہیے کہ یہ تمام مضامین ان تقاریر پرمشتمل ہیں جو پروفیسرخورشید احمد نے سینیٹ میں اس موقع پر کی ہیں جب یہ وہاں زیر بحث آئے۔ یوں ہرمضمون میں سیاق و سباق کی ایک  خاص جھلک موجود ہے۔ تاہم پروفیسر خورشید کی ان تقاریر کی جامعیت اور ان کا حسن ہے کہ سیاق و سباق کسی قدر پرانا ہونے کے باوجود مضامین کی معنویت اور مباحث پوری طرح تازہ اور آج کے حالات میں بھی رہنمائی فراہم کرتے ہیں۔
اس بات کو بھی دہرا لینے کی ضرورت ہے کہ ان تقاریر کو ترتیب دیتے وقت ایڈیٹنگ ضرورکی گئی ہے لیکن عمومی طور پر انداز خطابت کو برقرار رکھا گیا ہے۔ اسی طرح مختلف مواقع پر کی گئی ان گفتگوؤں میں سے تکرار کوعمومی طورپر حذف کیا گیا ہے لیکن جہاں موقع کی مناسبت سے ضروری محسوس ہوا ہے تکرار کو نظر انداز بھی کیا گیا ہے۔

خالد رحمٰن
چیئرمین 
انسٹی ٹیوٹ آف پالیسی اسٹڈیز، اسلام آباد

